
    Eboka «Humor i fleng» er ei samanslåing av dei to trykte morobøkene «Stubbar i fleng» og «Fleire stubbar».


    Vi har endra namnet til «Humor i fleng» då folk ikkje fann oss på Internet. «Stubbar» var eit elendig valt oppslagsord! Slo folk opp på «stubbar», poppa det opp både hoggestabbar, tyrirøter og meire til.


    Humor er eit mykje betre oppslags-ord.


    Den nye eboka er no blitt på meir enn 300 sider med folkeleg og lun humor frå «perm til perm».


    Vi har tillete oss å ta ut nokre stubbar, men nokre nye, ekstra gode er komne inn.


    Forordsteksten har vi ikkje endra på.

  


  
    Forord


    Stubbane eller vitsane i boka er blitt til på forskjellig vis. Nokre er lesne, andre er blitt meg fortalt i festleg lag, og nokre er sugne av eige bryst. Dei er mest som komne med vinden. For stubben, ser du, er ein luftig ven, han går inn det eine øyra og ut att det andre. Men at han har gleda og forlysta mange, skal ingen ta ifrå han.


    Mange av stubbane har eit lite spitord i seg, anten det er til lensmann eller prest. Nokre fortel om mykje elsk og drikk, andre kan vere svært så enkle og uskuldige.


    Men alle representerer dei det norske folkelynnet, den norske subkulturen.


    Eg har valt å presentere stubbane på nynorsk, då eg synest dei høver best på dette målføret. Med nynorsken får dei den krafta dei fortener.


    Med helsing


    Per Nyland, stubbemakar

  


  
    [image: ]


    



    Ein bonde hadde besøk av ein farmar frå Amerika. Bonden viste karen rundt og bonden vart spurd kor stor garden hans var. Jo, han peika ut fire ytterpunkt – så stor var garden.


    Så ville farmaren fortelje om garden sin ‘over there’ –


    — Well! Om eg køyrer grytidleg om morgonen mot vest i fem timar og så et lunsj, så fire timar mot syd før middag, og så køyrer fire timar mot aust og fire timar mot nord, da har eg køyrt rundt eigedomen min,


    Det var da voldsomt, tenkte bonden, han legg no ikkje på reint lite.


    No ville han terga han litt og seier –


    —Ja, ein slik elendig bil hadde eg og ein gong! Der fekk amerikanaren sitt.

    To gamle svirebrør sat i baren på hotellet.


    —Kvar gong eg kjem litt seint heim, vert det bråk. Endå eg listar meg stilt på tå, så vaknar kona og skjeller meg huda full, seier den eine.


    —Gjer som eg, seier den andre. Ta ei drosje heim, smell med døra og bråk mest mogeleg. Syng og stå i, spenn av deg skoa og bras inn på soverommet til kona og rop


    —No skal vi ha oss eit nummer, kjerring!


    —Kva skje då, spør kameraten forfærd.


    —Ingenting, ho let som ho søv.

    Jørgen hadde vore på auksjon og fått tilslag på ein gyngestol. På heimvegen møtte han grannen, som spurde korleis det hadde vore på auksjonen.


    —Det vart dyrare enn eg hadde rekna med, seier Jørgen.


    —Eg baud på denne gyngestolen, for den hadde eg hug på. Men trur du ikkje det var ein kar som baud over med hundre kroner. Då måtte eg by over med endå ein hundrings. Så du skjønar det vart dyrt.


    Da seier grannen med eit smil …


    —Men dei rugger du nok snart inn att, Jørgen!

    I ein mindre by på Vestlandet var det ein isete og bratt bakke som nærast var umogeleg å forsera på vinterstid. Ein dag kom det ei eldre dame seglande på baken ned bakken og klarte med eit naudskrik å kollidera med ein mann som var på veg oppover.


    Mannen såg det humoristiske i hendinga og seier nærast på skjemt –


    —Eg tykkjer du skule fløyta når det går så fort føre seg. Då svarar gamlemor med eit smil –


    —Det er ikkje så lett det når ein sit på fløyta!

    Ein eldre mann svima av på Fisketorget i Bergen, og folk stoppa opp og ville hjelpe til.


    Han prøvde å reise seg fleire gonger, men han var så urven at han berre seig ned att.


    Forslaga var mange for å få mannen på føtene att.


    —Gje han ein konjakk, sa ei eldre dame.


    —Kva me’ ein våt klut!


    —Han treng vatn …


    —Munn mot munn …


    Då reiser gubben seg halvveges opp i sitjande stilling og utbryt arg …


    —Vis litt respekt her. De høyrde kva den eldre dama sa!

    Ein unggut og ei nydeleg dame ble sitjande overfor kvarandre på toget.


    —Det var då ein fin genser du har, seier guten for å få i gang ein samtale.


    —Synest du det, seier dama glad …


    —Eg har strikka han sjølv – i kamelull.


    —Ja, det kan eg sjå på puklane!

    Flyvåpenet skulle halda kurs i fallskjermhopping, og det vart ofte litt komikk på desse kursa.


    Mellom dei som skulle hoppa for fyrste gongen, var det ein stor og traust kar frå Sogn.


    Før dei hoppa fekk dei alle saman grei beskjed om at dei måtte telja til tre før dei trekte i utløysarsnora. Så hoppa dei ut ein etter ein, og alt gjekk etter måten bra. Etter hoppinga vart sogningen meldt sakna, og dei sette i gang leiting. Etter ei stund fann dei eit djupt hol i bakken, og nede frå djupet hørde dei ei djup røyst som sa – Tri.

    To stortingsrepresentantar frå same parti treftest i stortingsrestauranten dagen etter eit ordskifte i eit komitémøte. Kollegaen hadde tala både langt og lenge om forskjellige problematiske saker i komiteen.


    Så spør den eine:


    —Kva sa du i innlegget ditt i går?


    —Ikkje noko særskilt, svarar den andre.


    —Ja, det veit me, seier den første – Men … held han fram –


    —Korleis ordla du deg?

    Ein fiskar fekk så mykje sild i nota at heldt på å rakna, og ha trong hjelp straks. Han er inne på fiskeribølgja i radioen og kan fortelja at han er i nærleiken av Kjerringa.


    Alle som ferdast på kysten er kjende med dette spesielle landemerket med det spesielle namnet, og tanken kjem da ofte inn på noko heilt anna enn sild når det kjem i tale.


    Fiskaren er på det næraste desperat og ropar inn i telefonen:


    —Eg treng hjelp øyeblikkeleg! Eg ligg oppunder Kjerringa og kjem meg ikkje herifrå!

    To eldre karar låg på bryggja og fiska. Best som det var så miste den eine gebisset sitt i sjøen.


    Her var gode råd dyre … kva skulle han gjera? Eit slik gebiss var slett ikkje billeg, og djupt var det til botnen, Da seier den andre –


    —Du Ola er jo skrekkeleg glad i ei god pylse. Kva om me freista å angla med det?


    Dei så gjorde, men om gebisset beit på agnet, det er ei anna historie.

  


  
    [image: ]



    Ein dokter hadde ein plagsam øyresus som han aldri blei kvitt. Han søkte hjelp både hjå kollegaer og andre, både i innland og utland, men ingen kunne finna ut kor problemet låg.


    Dokteren hadde lagt seg opp ein del pengar i løpet av åra, og nå tenkte han at kanskje den gamle legekunsten i Austen kunne vera noko å prøva.


    Han reiste til Kina, og når han først var der, ville han ha seg ein skreddarsydd dress. Han oppsøkte ein skreddar, som tok forskjellige mål.


    —42 i snipp, seier skreddaren,


    —Eg har no alltid bruka 39 i snipp, seier dokteren, Då seier den kinesiske skreddaren …


    —Nei, det vert for trongt, da får du berre øyresus!

    Ein fruktdyrkar vart ofte plaga av ungar som gjekk på slang i hagane hans, og best likte dei pærene. Det var ikkje noko særleg økonomisk tap for han, men likevel syntest han det var irriterande. Dei kunne øydeleggja trea aldeles.


    Ein kveld han er ute i hagen høyrer han det raslar mistenkeleg oppe i eit stort pæretre. Han rettar lysstråla mot treet og seier med arg stemme:


    —Kven er det som er der?


    Då høyrer han ei nervøs guterøyst som seier skjelvande


    —Grev Moltke!

